
அனைத்து நாடுகளிலும் தமிழர்கள் பரவியுள்ள இன்றைய நிலையில், தமிழ் இணையம் உலகளாவியத் தமிழர்களை இணைக்கும் ஓர் ஒப்பற்ற ஊடகமாக விளங்கி வருகின்றது. பல நாடுகளும், பல அரசுகளும், பற்பல தனி நபர்களும்  தமிழ் இணையத்திற்குத் தொண்டாற்றி, பற்பல கண்டுபிடிப்புகளை நிகழ்த்தி வருகின்றனர். இந்த கண்டுபிடிப்புகளுக்கிடையே ஓர் ஒருங்கிணைப்பு  தேவைப்படுகின்றது. உலகெலாம் பரவி வரும் மின் ஆளுகைக் கோட்பாடு இணையத்தமிழின் மீதும் தன் அழுத்தத்தினை தானாகவே கொடுக்கத் தொடங்கிவிட்டது. இச்சூழலில் உலகளாவிய தமிழ் இணையப் பயனீட்டாளர்களின் எண்ணிக்கைப் பெருகி, அரசு சார்ந்த இணையத்தில் தமிழ், அமைப்பு சார்ந்த இணையத்தில் தமிழ், தனி நபர் இணையங்களில் தமிழ் மற்றும் தனி நபர் வலைப்பூவில் தமிழ் என இணையத்தமிழின் தேவை கூடி வருகின்றது. ஒவ்வொரு தமிழ் இணையப்பயனீட்டாளரும் தமிழ் இணையம் தொடர்பாக இயங்குதளங்கள், இணைய உலாவிகள், தமிழ் எழுத்துருக்கள், தமிழ் விசைப்பலகை, தமிழ் தமிழ்த் தேடுபொறிகள், தமிழ் ஒருங்குறி, தமிழ் மின்னஞ்சல் ஆகியவற்றில் பல்வேறு சிக்கல்களை எதிர்கொண்டு வருகின்றனர்.
இந்த ஆய்வுக்கட்டுரையின் நோக்கம், தமிழ் இணையப்பயன்பாட்டில் தமிழ் நெட் 99 விசைப்பலகையின் பயன்பாடு , தமிழ் ஒருங்குறியின் பயன்பாடு ,தமிழ் மின்னஞ்சலின் பயன்பாடு , இண்டர்னெட் எக்ஸ்புளோரர், ஃபயர் ஃபாக்ஸ், அவண்ட், ஒபேரா ஆகிய இணைய உலாவிகளின் பயன்பாடு  மற்றும் ஒத்திசைவு, தமிழ்த்தேடு பொறிகளின் பயன்பாடு , அதியன் இணைப்பின் பயன்பாடு, சுரதா, அழகி, என்எச்எம் எழுதி ஆகிய தமிழ் ஒருங்குறி எழுதிகளின் பயன்பாடு , சுரதா மற்றும் என்எச்எம் மாற்றி ஆகிய ஒருங்குறி மாற்றிகளின் பயன்பாடு , லினக்ஸ் உபுண்டு, தமிழ் மைக்ரோசாஃப்ட் ஆபிஸ் மென்பொருட்கள் ஆகிய திறந்த நிலை மென்பொருட்களின் பயன்பாடு, தமிழ் ஒருங்குறிப்பயன்பாட்டில் விண்டோஸ், லினக்ஸ், மேக் ஆகிய பல்வேறு இயங்குதளங்களின் பயன்பாடு மற்றும் ஒத்திசைவு, திறந்த நிலை அகரமுதலிகளில் தமிழ்த்தேடல் ஆகியவற்றில் தமிழ் இணையப் பயனீட்டாளர்கள் எதிர்கொள்ளும் சிக்கல்களையும் அதற்கான தீர்வுகளையும் ஆராய்வதே இக்கட்டுரையின் நோக்கம் ஆகும்.
வினாத்தொகுப்பு உருவாக்கப்பட்டு தமிழ் இணையம் தொடர்புடைய தமிழ் எழுத்துரு, இணைய உலாவிகள், இயங்குதளம், திறந்த நிலை பென்பொருட்கள், அகரமுதலிகள், தமிழ்த்தேடுபொறிகள் ஆகியவற்றின் பயன்பாட்டுச் சிக்கல் குறித்து இணையம் பயன் படுத்துவோரின் கருத்துகள் ஆய்வுக்குட்படுத்தப்படும். 

